
Harihara Prarthana

હરિહરપ્રાર્થના

(* ગીતિવૃત્તમ)
કિમુ (૧)માધવ! । ભગવન્ ! મામતિદીનમુપેક્ષસે? ન યુક્તમિદં ।
ભો (૨)નાથ! ભવવ્યસને ત્રાતા ત્વં પરમવત્સલો વરદઃ॥ ૧॥
પ્રભુતા જગત્સુ ભવતો નતજનભવદુઃખલય (૩)મહાદેવ! ।
કુરુ હર! ઉચિતં શુચિ તં સ્વયમેવ સ્વં વિચિન્ત્ય મહિમાનમ્॥ ૨॥
(૪)મામવ શમ્ભો! । ભગવન્નવનીરદનીલકણ્ઠ ! પતિતં ત્વમ્;
કિમશક્યં તવ લોકે કરુણાવરુણાલય! પ્રભોરેતત્॥ ૩॥
ગૌરીશ(૫)! । નનુ ત્રાતા ભવતા શરણાગતા નિકામહિત !

યશસાખિલસાધુપ્તભા કામં (૬)શોભનન્દશાવતારમિતા॥ ૪॥
ન(૭) હિ કેશવ! । તુલ્યાસ્તે ભક્તા વ્યક્તાતિશયિતવાત્સલ્ય !

મન્તું ક્ષમસ્વ નમતો ભવતાપં ચાસ્ય હર! દયા કાર્યા॥ ૫॥
ભો ભવ(૮) હર! । શરણાગતસઙ્ગોપનસહતાચ્યુત ! સ્વામિન્ !
કા(૯) મદનકાલ! શક્તિઃ પ્રભવતિ પુરતસ્તવ પ્રભો સ્થાતુમ્॥ ૬॥
જગતાં ગુરું વિના ત્વાં સંસારે કોઽત્ર (૧૦)વામદેવ હિતઃ ।
ન (૧૧) રમાપતેઽદ્ય માતં ત્રાતા ભ્રાતા સખા પિતા પુત્રઃ॥ ૭॥
પાલયસિ સર્વમપિ જનમચિરાત્કર્પૂરગૌર! । કીર્તિરતં   ।
એતમપિ તથા પાલય (૧૨)ભાલયમેતુ ત્વમેવ દેવ ગતિઃ॥ ૮॥
પ્રભુરસિ યશઃ શ્રુતં તે કૃતવાંસ્ત્વં પર્વતં(૧૩) પુરારેણુમ્ ।
ધાવ વિનાશં કર્તું મમ પાપસ્યાશુ તોષકરકીર્તે !॥ ૯॥
યાચે સ્વાં નિસ્તારં ભ્રાન્તોઽત્ર ચિરં (૧૪)ભવાન્ધકારેઽહમ્ ।
મા રાધિકાપ્રિય!ત્યજ મા કરુણાનીરદાશ્રિતમયૂરમ્॥ ૧૦॥
ઇતિ શ્રીરામનન્દનમયૂરેશ્વરકૃતા શ્રીહરિહરપ્રાર્થના સમાપ્તા તદપિતાસ્તુ ।

ટિપ્પણિ
* અત્ર કવિઃ સભઙ્ગશ્લેષભડ્ગીમનુસૃત્ય  સમ્બોધનૈર્હરિ હરં ચ સ્વોદ્ધારાય વિજ્ઞાપયતિ ।
૧। “કિં  ઉમાધવ” ઇતિ “કિમુ માધવ” ઇતિ ચ પદચ્છેદઃ ।
૨। નાથ ભવ ઇતિ હરપક્ષે સમ્બુદ્ધિદયમ્ । હરિપક્ષે તુ નાથ ભવવ્યસને સંસારદુઃખે ત્વં ત્રાતા ઇતિ યોજ્યમ્ ।
૩। મહાન્ દેવો મહાદેવ ઇતિ હર ઇતિ ચોભયત્રાપિ યોજ્યમ્ ।
૪। હરિપક્ષે માં અવશં ભોઃ ભગવન્ અબ નીરદનીલ કણ્ઠપતિતં ઇતિ પદચ્છેદઃ। ભો નીરદનીલ ઘનશ્યામ ભગવન્
કણ્ઠપતિતં મામવેત્યન્વયઃ । હરપક્ષે તુ માં અવ શમ્ભો ભગવન્ નવનીરદનીલકણ્ઠ પતિતં ઇતિ પદચ્છેદઃ ।
અન્વયસ્તુ સુલભઃ ।
૫। હરિપક્ષે ગૌઃ ઈશ ઇતિ પદચ્છેદઃ । ગૌઃ પૃથિવી ।
૬। હરપક્ષે શોભનદશ અવતા રમિતા ઇતિ પદચ્છેદઃ । શોભનદશેતિ સમ્બુદ્ધિપદમ્ । હરિપક્ષે શોભનદશાવતારં
ઇતા ઇતિ પદચ્છેદઃ ।
૭। પ્રથમાર્ધં, હરિપરમ્ । દ્વિતીયાર્ધે તુ હરિપક્ષે નમતો ભક્તસ્ય મન્તુમપરાધં ક્ષમસ્વ ભવતાપં ચાસ્ય હરેત્યન્વયઃ
। હરપક્ષે તુ હે પઞ્ચાસ્ય, ભવતા દયા કાર્યા ઇત્યન્વયઃ ।
૮। હરિપક્ષે ભવહરેત્યેકં પદમ્ । હરપક્ષે તુ પદદ્વયમ્ । તદ્વદેવ હરિપક્ષે શરણાગત સદ્રત અચ્યુત ઇતિ પદચ્છેદઃ
। હરપક્ષે તુ શરણાગતસદ્રતાદચ્યુત ઇતિ પઞ્ચમીસમાસઃ ।
૯। હરિપક્ષે હે કામદ કાલશક્તિસ્તવપુરતઃ સ્થાતું ન પ્રભવતીત્યન્વયઃ । હરપક્ષે
તુ હે મદનકાલ કા શક્તિસ્તવ પુરતઃ સ્થાતું પ્રભવતીત્યન્વયઃ ।
૧૦। હરિપક્ષે વા મદે અવહિતઃ ઇતિ પદચ્છેદઃ । હરપક્ષે તુ વામદેવ હિતઃ ઇતિ ।
૧૧। હરિપક્ષે ન રમાપતે અદ્ય માઆર્તં ઇતિ પદચ્છેદઃ । ભ્રાત્રાદયસ્ત્રાતારો ન સન્તીત્યર્થઃ । હરપક્ષે તુ નરં આપતેત્
યમાર્તં ઇતિ પદચ્છેદઃ । યમાર્તં નરં ભ્રાત્રાદયો ન ત્રાતુમાપતેયુર્ગચ્છેયુરિત્યર્થઃ ।
૧૨। પ્રથમાર્ધં હરપરમ્ । દ્વિતીયાર્ધે તુ હરિપક્ષે માલય મે તુ ઇતિ પદચ્છેદઃ । માલય લક્ષ્મીનિવાસ । હરપક્ષે મા
લયં એતુ ઇતિ પદચ્છેદઃ ।
૧૩। હરિપક્ષે પર્વતં પુરા રેણું ઇતિ પદચ્છેદઃ । રેણુવલ્લઘુમિત્યર્થઃ । હરપક્ષે ત પુરારે અણું ઇતિ પદચ્છેદઃ ।
દ્વિતીયાર્થે ત હર પક્ષે તુ આશુતોષ કરકીર્તે ઇતિ સમ્બુદ્ધૌ પદદ્વયમ્ । મમ પાપસ્ય વિનાશં કર્તું ધાવેત્યન્વયઃ ।
હરિપક્ષે તોષકરકીર્તે ઇત્યેકં પદમ્ ।
૧૪। પ્રથમાર્થે હરપક્ષે ભવ ઇતિ ભિન્નં પદમ્ । હરિપક્ષે તુ ભવાન્ધકારે ઇત્યેકમેવ । દ્વિતીયાર્ધે તુ હરિપક્ષે હે
રાધિકાપ્રિય કરુણાનીરદઆશ્રિતં મયૂરં માં મા ત્યજેત્યન્વયઃ । હરપક્ષે તુ મારસ્ય મદનસ્યાધિકમપ્રિય ઇત્યેકં પદં।
શેષં સમાનં ।
Proofread by Rajesh Thyagarajan

